Lokale sjakkspelarar i NM i Tønsberg.
Første veka av juli har ei gruppe spelarar frå Masfjorden  sjakklubb dei siste åra  reist på  tur til ulike delar av landet.  I år gjekk turen  til Tønsberg  som var vert for årets utgåve av Landsturneringa, NM i sjakk.

Landsturneringa er den  viktigaste turneringa for sjakkspelarar i Noreg. Her møtest  450-600 spelarar frå  heile landet til kappestrid  om poeng og gjeve premiar i 11 ulike klassar tilpassa alder og spelestyrke.  I eliteklassen blir det óg delt ut kongepokal  til vinnaren.  Hovudturneringa  går over 9 dagar med eitt parti om dagen.  Dette  kan vara i inntil 7 timar om spelarane bruker all tida dei har til disposisjon.  I  tillegg er det  sideturneringar som  laglyn, pratelagsjakk, NM i lynsjakk  og ei etterkvart så tradisjonell  fotballturnering. 

Av klubben sine spelarar reiste Odd, Arn-Tore, Evy, Lisbeth, Kjersti, Sigve, Elin og Kjetil av garde fredag 4. juli mot  feriebyen Tønsberg.  Her skulle det spelast sjakk  i 9 dagar. Ved  framkomst Tønsberg  seint  fredag  kveld var det viktigaste å finna overnattingsplassen. For  5 av klubben sine spelarar var dette  Furustrand  camping.  Sigve skulle delta på sjakkleiren som  var lokalisert vegg  i vegg med  spelelokalet som var i Slagenhallen. 



 



 Spelelokalet i Slagenhallen. Foto:  LNL
NM i sjakk

Laurdagen gjekk med  til registrering,  og jentene fekk vist  fram god dugnadsånd då arrangøren ikkje hadde nok folk til klargjering av spel elokalet.  Evy, Lisbeth, Kjersti  og Elin tok i eit tak og fekk stilt opp brett,  brikker og stoler  til alle spelarane i klassane miniputt,  lilleputt og kadett. Første runde av turneringa  starta laurdag ettermiddag klokka 16.30.  Endeleg var turneringa i gang.

Det vart tidleg  klart i turneringa at Odd  ville vera med og kjempa  i teten av Noregsmeisterklassen Senior A.  Odd enda til slutt på ein svært god 5. plass etter  9 rundar spel.  
Odd med ein svært god Landsturnering. Foto: LNL
Sigve viste óg tidleg at han ville vera med og kjempa i teten av klasse kadett B. Han var med og kjempa om pallplass i store delar av  turneringa.  Einaste tapet  fekk  Sigve mot  vinnaren av  klassen,  dagen etter  fotballturneringa der han  vart takla stygt av Magnus Carlsen og måtte bruka krykker resten av turneringa.  Sigve enda til slutt på 5. plass og fekk ein fin ratingframgang.

Masfjorden sjakklubb sitt jentelag var godt representert med  4 av  6 spelarar frå sist lagsjakksesong på  plass i Tønsberg.  Lisbeth var den av jentene som presterte best.  I klasse 3 (1250-1499 i rating) kom ho på 15. plass av 64 deltakarar med  5,5 poeng  av 9 og ein  ratingframgang på ca 100 poeng.
 EM-klare Evy fekk ein treg start i klasse 2 (1500-1749 i rating) med tre strake tap.  
Kjersti med mykje godt spel i klasse 5. Foto: LNL


Shopping måndag ettermiddag i sentrum av Tønsberg hjelpte på humøret , og Evy klarte å nullstilla seg. Dei neste to partia enda med siger. Til slutt vart det 4 poeng og ein ratingframgang på ca 60 poeng.  Kjersti fekk 4,5 poeng i klasse 5. Eit resultat om lag som forventa med liten endring i ratinga.  Elin fekk det tøft i klasse 4 og enda med 1,5 poeng.
Arn-Tore fekk ein noko underleg start på  turneringa , då han vart dømt til tap i første runde av di han kom for seint.  Dette resulterte i walkover i neste runde,  og  turneringa var i realiteten øydelagt for han.  Spelet  vart noko ujamt,  og han fekk til slutt 4,5 poeng og 23. plass i klasse 1 (1750-1999 i rating). 

Ein av klubben sine største talent,  Kjetil, stilte i klassen miniputt.  Denne klassen er for spelarar under 11 år.  Her kjempa Kjetil seg oppover borda etter ein litt ujamn start. Dei tre første partia enda med  2 tap og 1 siger.  Så fylgde 5 strake sigrar, og Kjetil kunne setta seg på 1. bord i siste runde mot den allereie klare Noregsmeisteren Kristian Stuvik  Holm frå  Hamar.  Lenge leia Kjetil partiet,  og det såg ut til å gå mot eit sensasjonelt resultat. 








Kjetil mot Kristian Stuvik Holm i 9. runde. Foto: LNL
Mot slutten av partiet oversåg Kjetil ein fiks kombinasjon, og Holm kunne dra i land sin 9. siger i turneringa.  Kjetil var den av motstandarane som var nærmast å  ta poeng mot han.  Kjetil  enda til slutt på ein sterk  9. plass blant 46 spelarar  og viste med det at 2. plassen i NM for ungdom for  1,5 år sidan ikkje var nokon tilfeldigheit. 
Sideturneringar:

Dei  fleste av klubben sine spelarar deltok i ulike sidearrangement.  I laglyn var det 4 ulike lag frå Masfjorden i aksjon.  Lisbeth, Kjersti og Elin forsvarte  jentene si ære på eitt lag.  Sigve deltok på eit samansett lag frå sjakkleiren,  Kjeltil deltok på eit lag med 2 spelarar frå Bergens.  Evy og Arn-Tore hadde slått seg saman med Generalsekretæren i sjakkforbundet,  Dag Danielsen.  Alle kjempa godt i ein spanande og sosial turnering.

I Noregsmeisterskapen i lynsjakk viste klubben musklar med heile 4 finalistar i ulike klassar.  Arn-Tore viste seg å vera den sterkaste i klasse 1, og vann denne etter stikkamp.  Odd kom på 2. plass i senior, Lisbeth kom på 4. plass i klasse 4.  Kjersti kom på 4.plass i klasse 5.
Arn-Tore kvalifiserte seg med siger i klass1 til neste års mesterklasse i NM i Lynsjakk. Foto: LNL

Arn-Tore har tydelegvis starta ein ny mote i klubben. Her er det Lisbeth som spelar seg inn til ein fin 4. plass i klasse 4 i NM i Lynsjakk.
Foto: LNL
Det  vart mange gode sjakkprestasjonar og nye venskap vart knytt  i Tønsberg desse 9 dagane. Masfjorden sjakklubb er stolte av prestasjonane,  samhaldet og viljen til å ta i eit tak når det trengst blant klubben sine medlemmar.  Neste år er det Landsturnering i Bergen for  første gang sidan 1977.  I tillegg til å stilla med mange spelarar,  er klubben óg sterkt inne på arrangørsida. Men før dette vil klubben sine spelarar delta på ei rekkje arrangement både lokalt, nasjonalt og internasjonalt. Korleis det går framover kan de fylgja med på klubben si heimeside: www.masfjordensk.com 
